ޔައުމިއްޔާ

ގަވާއިދު ކޮމިޓީގެ 2 ވަނަ ބައްދަލުވުން. (24.03.2010)

ރިޔާސަތުން ވާހަކަދެއްކެވުން:

`. ގަވާއިދު ކޮމިޓީގެ 2 ވަނަ ބައްދަލުވުމަށް ވަޑައިގެންނެވި ބޭފުޅުންނަށް ވަރަށް ބޮޑަށް މަރުޙަބާ ދަންނަވަން. މި ވަޑައިގެންނެވި ބޭފުޅުންގެ ތެރޭގައި ހިމެނިވަޑައިގަންނަވަނީ، ފުވައްމުލަކު އުތުރު ދާއިރާގެ މެންބަރު މުޙައްމަދު ރަފީޤު ޙަސަން. މާފަންނު އުތުރު ދާއިރާގެ މެންބަރު އިމްތިޔާޒު ފަހުމީ. އިސްދޫ ދާއިރާގެ މެންބަރު އަޙްމަދު ރަޝީދު އިބްރާހީމް. އިހަވަންދޫ ދާއިރާގެ މެންބަރު އަޙްމަދު ޢަބްދުﷲ އަދި ނައިފަރު ދާއިރާގެ މެންބަރު އަޅުގަނޑު އަޙްމަދު މުޙައްމަދު. އާދެ، އަޅުގަނޑުމެން ފުރަތަމަ މިއަދު މި ގަސްދުކުރަނީ ގަވާއިދު ކޮމިޓީ އަށް އައިސްފައި ހުރި މައްސަލަތައް އިސްކަންދޭ ތަރުތީބަކުން ރާވާލަން. އެއީ މީގެތެރޭގައި ވަރަށް މުހިއްމު އަވަހަށް ނިންމަންޖެހޭ ގަވާއިދުތަކެއް ވެސް އެބަ ހުރި. އޭގެތެރެއިން ޚާއްޞަކޮށް ޖަލު ގަވާއިދާއި އަދި ޞިއްޙީ ބައެއް ގަވާއިދުތައް ވެސް އެބަހުރި. އެހެންވީމާ، އެންމެ ފުރަތަމަ އަޅުގަނޑުމެން މިއަދު ހަމައެކަނި މި ގަސްދުކުރަނީ އަޅުގަނޑު މި އަޅުގަނޑުމެން އިސްކަންދޭ ތަރުތީބު ރާވާލަންވެގެން. ހުރިހާ ބޭފުޅުން ވެސް ވާހަކަ ދައްކައިގެން އެންމެ ފުރަތަމަ ދެން ދެ ވަނަ ދެން ތިން ވަނަ. މިކަހަލަ ގޮތަކަށް އިސްކަން ދެއްވައިގެން. އާދެ، މިހާރު އަޅުގަނޑުމެންގެ ކޮމިޓީ އަށް ވަޑައިގެންފި މައްޗަންގޮޅި އުތުރު ދާއިރާގެ މެންބަރު މާރިޔާ އަޙްމަދު ދީދީ ވެސް. އެހެންވީމާ، ދެން ތި ބޭފުޅުން މިއާ ދޭތެރޭގައި ޚިޔާލު ކުރައްވާ ގޮތެއް ކަނޑައަޅުއްވަންވީ. 
(ވަގުތުކޮޅަކަށްފަހު)
މައްޗަންގޮޅި އުތުރު ދާއިރާގެ މެންބަރު މާރިޔާ އަޙްމަދު ދީދީ ވާހަކަދެއްކެވުން:
މިދިޔަ ޓަރމުގައި ވެސް އޮންނާނެ އަޅުގަނޑުމެން ދައްކާފައި ދެން އަދި ސަރކިއުލޭޓް ވެސް ކޮށްފައި، ރައީސުލްޖުމްހޫރިއްޔާގެ ޤަރާރުގައި އުފައްދަވާފައިވާ ރިޔާސީ ކޮމިޝަންގެ ގަވާއިދު. މިތާ ތިއްބެވި ގިނަ ބޭފުޅުންނަކީ ހަމަ އެއިރުވެސް އުޅުއްވި ބޭފުޅުން. އެހެންވީމާ، ކޮމެންޓްސް ފޮނުއްވަން ވެސް އަންގާފައި އޮންނާނެ. އެހެންވީމާ، އަޅުގަނޑަށް ފެނޭ އެ ކުރިއަށް ޖައްސާފައި އޭތި އަނެއްކާ ވެސް ސަރކިއުލޭޓު ކޮށްފައި ފުރުޞަތެއް ދީފައި އޭގެ ގަވާއިދު އެންމެ ފުރަތަމަ ނިންމަން. 
(ވަގުތުކޮޅަކަށްފަހު)

އިހަވަންދޫ ދާއިރާގެ މެންބަރު އަޙްމަދު ޢަބްދުﷲ ވާހަކަދެއްކެވުން:
އާދެ، ޝުކުރިއްޔާ. އަޅުގަނޑަށް ވެސް މާރިޔާ އަޙްމަދު ދީދީ ވިދާޅުވި ވިދާޅުވުމަށް ތާއީދު ކުރެވޭ. ހަމަ އެއާއެއްކޮށް ޖަލު ގަވާއިދު ޖަލު އަމުރު 13 އާއި ބިޑި އެޅުވުމާ ބެހޭ ގަވާއިދު އޭގެ ފަހަތަށްލުމާ އެއްކޮށް ތަންކޮޅެއް ބާރަށް މި މަސައްކަތް ކުރިއަށް ގެންދަން އަޅުގަނޑަށް ފެންނާތީ އެ ވާހަކަ ދަންނަވާލަން. ހަމަ އެއާއެކު އަޅުގަނޑަށް ފާހަގަކޮށްލެވޭ މިނިސްޓްރީ އޮފް ހަޔަރ އެޑިއުކޭޝަން އެމްޕްލޯއިމަންޓު އެންޑް ސޯޝަލް ސެކިއުރިޓީ މިހާރު އުވާލެވިފައި އޮތުމާ އެއްކޮށް، ކުއްލިއްޔަތުއް ދިރާސާތުލް އިސްލާމިއްޔާ އާއި ބެހޭ ގަވާއިދު ނޫނީ އެތާ ދަރިވަރުންނާ ބެހޭ ގަވާއިދަކީ އެއީ މިހާރު ހުށަހެޅިފައި އޮތް މަސައްކަތް ކޮމިޓީގައި ކުރެވެމުންދާ ޔުނިވަރސިޓީ ބިލާއި ވަރަށް ބޮޑަށް ގުޅުން ހުރި ގަވާއިދަކަށް ވެފައި، ޔުނިވަރސިޓީ ބިލު ނިމިގެން ޤާނޫނަކަށް ވާއިރުގައި، ކުއްލިއްޔާ ވެސް ވާނީ އެތަނުގެ ފެކަލްޓީއަކަށް. އެހެންވީމާ، މި ގަވާއިދު އަޅުގަނޑަށް ގަބޫލުކުރެވޭ ގޮތުގައި އެ ބިލުގެ ފަހަށް މަސައްކަތް ޖައްސާލިއްޔާ ކަންނޭނގެ އަޅުގަނޑުމެންނަށް ބޭކާރު މަސައްކަތްތަކެއް ނުކުރެވި އެ ކަމުން ސަލާމަތް ވާނީ. އެހެންވީމާ، އަޅުގަނޑަށް އެ ގޮތަށް ފެންނާތީ އެ ވާހަކަ ވެސް ދަންނަވާލީ. ޝުކުރިއްޔާ. 
މައްޗަންގޮޅި އުތުރު ދާއިރާގެ މެންބަރު މާރިޔާ އަޙްމަދު ދީދީ ވާހަކަދެއްކެވުން:
އަދި މިއަށް ޞިއްޙީ އޭގެ ވެސް ވަރަށް ގިނަ މަސައްކަތްތަކެއް ކުރެވިފައި ހަމަ ގާތްގަނޑަކަށް ނިމޭ ހިސާބުގައި މި ބޭސް ކަންތައްތަކުގެ ގަވާއިދު ވެސް އޮންނާނީ. އެހެންވީމާ، އޭތިވެސް ނިންމާލެވިދާނެ. އެކަމަކު މި ދަންނަވާހެން ސައިމަލްޓޭނިއަސްލީ އެއްޗެހި ސަރކިއުލޭޓު ކުރެވިފައި އެ އެއްޗެހި ކޮމެންޓްސް ހުރިއްޔާ ވަކި ދުވަހަކަށް އަންގަން އެހެން ވިދާޅުވެފައި އެކަން އެ ގޮތަށް ގެންދެވުނިއްޔާ ކަންނޭނގެ އެންމެ އަވަހަށް ނިންމޭނީ. އެއިރަށް ހުރިހާ އެންމެންވެސް ޕާޓީ އާއި އެހެން ތަންތަނާއި މަޝްވަރާކޮށްފައި އެ ސަޖެޝަންސް އާއި އެކީގައި މި ތަނަށް ގެނެސްގެން ނިންމާލެވޭވަރު ވާނެހެން އަޅުގަނޑަށް ހީވަނީ. 
ރިޔާސަތުން ވާހަކަދެއްކެވުން:
ކޮބާ އެބައޮތްތޯ އެއްވެސް ޚިޔާލެއް އެއްވެސް ބޭފުޅެއްގެ ޚިޔާލުފުޅެއް ދެއްވަން އެބައޮތްތޯ. 
ހިތަދ ދެކުނު ދާއިރާގެ މެންބަރު ޙަސަން ލަޠީފު ވާހަކަދެއްކެވުން:
މިހާރު އަޅުގަނޑަށް ފެނޭ ދެން މީގެތެރެއިން ކުޑަ ކޮމިޓީ އެއް ނަމަވެސް ނަގައިގެން މަސައްކަތް ކޮށްލަން. މީގެތެރޭގައި އެބަހުރި އަޅުގަނޑުމެން މި ވަގުތަށް ދޫކޮށްލަން ޖެހޭ ކަހަލަ ނުވަތަ ފަސްކޮށްލަން ޖެހޭ ކަހަލަ ބައެއް ކަންތައްތައް. އެއީ މިހާރު މިސާލަކަށް ޤާނޫނަށް ޑްރާފްޓެއް މި އޮންނަނީ ޔުނިވަރސިޓީ އާއި ބެހޭ ގޮތުން. އެހެންވެއްޖެއްޔާ އޭގެ ފަހުގައި ކަންނޭނގެ ކޮލެޖު އޮފް ހަޔަރ އެޑިއުކޭޝަންގެ އަސާސީ ގަވާއިދާ ބެހޭ ގޮތުންނާއި އިސްލާމިއްޔާގެ ދަރިވަރުންގެ ގަވާއިދާ ބެހޭ ގޮތުން އަޅުގަނޑުމެން ވާހަކަ ދައްކަންވީ. ހަމަ އެގޮތަށް މަގުމަތީގަ އާއި ޢާންމު ތަންތާނގައި އިޝްތިހާރާއި ގިޑިގެ ހެދުމާއި ބެނަރ ފަދަ ތަކެތި ހަރުކުރުމުގެ ގަވާއިދު. އޭގައި ވެސް ހަމަ އޮންނާނެ ޤާނޫނެއް އަޅުގަނޑުމެން ބަލައިގެންފައި ކޮމިޓީ މަރުޙަލާގައި. އެހެންވީމާ، އެބައި ވެސް ނިމުނީމަ ގެންދެވިދާނެ. އެހެންވީމާ، އެ ކަހަލަ ބައިތަކަށް ދޫކޮށްލާފައި ދެން ހުރި މި ވަގުތު އިސްކަންދޭންޖެހޭ ބައިތައް ހަމަ އެގޮތައް ތަރުތީބު ކޮށްލައިގެން އަޅުގަނޑުމެން އަވަސްކޮށް މަސައްކަތް ފަށަން ކޮންމެވެސް ވަރަކަށް ދިރާސާ ކުރުމަށް ފަހު އެ ގޮތަށް ކަނޑައަޅާލަން އަޅުގަނޑަށް ފެންނާތީ ދަންނަވާލީ ޝުކުރިއްޔާ. 
ފުވައްމުލަކު އުތުރު ދާއިރާގެ މެންބަރު މުޙައްމަދު ރަފީޤު ޙަސަން ވާހަކަދެއްކެވުން:
ޝުކުރިއްޔާ. އަޅުގަނޑު ވެސް ދެން މި ބަލައިލިއިރު މި ހުށަހެޅިފައި ހުރި ގަވާއިދުތަކަށް ބަލާއިރު ބައެއް ގަވާއިދުތައް އެބަހުރި ކޮންމެވެސް ވަރަކަށް އިސްފަސް ކޮށްލެވިދާނެ. މިސާލަކަށް ދެންމެ އަޙްމަދު ޢަބްދުﷲ ވެސް އެ ވިދާޅުވި ގޮތަށް ކޮލެޖާ ބެހޭ މި ގަވާއިދަކީ އަޅުގަނޑުމެންނަށް އަދި ފަސްކޮށްލެވިދާނެ ގަވާއިދެއް. މިވަގުތު އެކަމާ ބެހޭ ބިލެއް ވެސް މަޖިލީހުގައި އޮތުމާ އެކު. ދެން ހަމަ އެހެންމެ އެބަހުރި ބައެއް ކަންތައް މިސާލަކަށް، ޞިއްޙީ ދާއިރާގެ ކްލިނިކުތައް ހިންގުމާ ބެހޭ ގަވާއިދު. އެއީ މިހާރުވެސް ޢަމަލު ކުރެވެމުން އަންނަ ހަމަ ދުވަހުން ދުވަހަށް އަންނަ ކަންތައްތަކަކަށް ވުމާއެކުގައި ގަވާއިދު އެންޑޯޒް ކުރެވިފައި ނެތުމުން ދިމާވާ ވަރަށް ގިނަ މައްސަލަތައް ހުރި، އެއާ ގުޅުން ހުރި ވަރަށް ގިނަ މައްސަލަތައް ނިކުންނަ ކަންތައްތަކެއް. އެހެންވީމާ، ދެންމެ ޙަސަން ލަޠީފު ވެސް އެ ވިދާޅުވި ގޮތަށް އަޅުގަނޑަށް ވެސް ފެނޭ މީގެތެރެއިން ބޮޑަށް އިސްކަންދޭނެ މުހިއްމު ބިލުތައް އައިޑެންޓިފައި ކޮށްލުމަށްޓަކައި އެ މަސައްކަތް ކުރާނެ ކުޑަ ވަރކިންގ ގްރޫޕެއް އުފެއްދުން ކަންނޭނގެ ބޮޑަށް އަޅުގަނޑުމެންނަށް ރަނގަޅުވާނީ ކުއްލިއަކަށް އަޅުގަނޑުމެން މި އެއްކޮށް ނިންމާލުމަށްވުރެ. ދެން މާރިޔާ އެ ވިދާޅުވި ގޮތަށް މީގައި އެބަހުރި ކުރިން ކުރައްވާފައި ހުރި މަސައްކަތް ދެން އަޅުގަނޑުމެންނަކަށް މުޅިން ނޭނގެ. އެހެންނަމަވެސް، ބޮޑަށް ކުރިއަށް ގޮސްފައި ހުރި މައްސަލަތައް އަޅުގަނޑުމެންނަށް ހަމަ މި ދެންނެވި ގްރޫޕުން އެ އައިޑެންޓިފައި ކުރާއިރުގައި އިސްކަންދީގެން އަޅުގަނޑަށް ހީވަނީ ކަމުގެ މުހިއްމު ކަމަށް ވެސް ބަލާފައި އެ ކުރިއަށް ޖައްސާލެވިދާނެހެން. 
ރިޔާސަތުން ވާހަކަދެއްކެވުން:
އާދެ، މިހާރު ދެން އަޅުގަނޑުމެންނާ ހަމައަށް ހުށަހެޅި އޮތް ގަވާއިދު ހަމަ ގިނަ ބޭފުޅުން ވިދާޅުވަނީ ދެން މީގެތެރޭގައި އިސްކަންދޭ ބައެއް އެއްޗެހި ހުރުމާ އެކުގައި އެންމެ ފުރަތަމަ އެ އެއްޗެއްސަށް އިސްކަންދީގެން އަދި މީގެތެރެއިން މި ވަގުތަށް ކޮންމެހެން އެހާ ދިގުކޮށް ކުރިއަށްގެންދަން ނުފެންނަ ބައެއް އެއްޗެހި ވެސް ހުރުމާ އެކުގައި ކުޑަ ކޮމިޓީއެއް ނަގައިގެން، އެ ކޮމިޓީގެ މަޝްވަރާގެ މަތިން މި ތަރުތީބުތައް އެކުލަވާލުމަށް ގިނަ ބޭފުޅުން މި ވިދާޅުވަނީ. އެހެންވީމާ، ދެން މި ގަވާއިދުތައް ގެންދާނެ ތަރުތީބެއް އެކުލަވާލުމަށްޓަކައި ކުޑަ ކޮމިޓީ އެއް އެކުލަވައިލަންވީ. ދެން އަޅުގަނޑުމެންގެ ތެރެއިން ދެތިން ބޭފުޅަކު ނަންގަވައިގެން. 
އިހަވަންދޫ ދާއިރާގެ މެންބަރު އަޙްމަދު ޢަބްދުﷲ ވާހަކަދެއްކެވުން:
ޝުކުރިއްޔާ މުޤައްރިރު. އަޅުގަނޑު ކުރިން ވެސް ދަންނަވާލައިފިން މާރިޔާ އަޙްމަދު ދީދީ ހުށަހެޅުއްވި ރިޔާސީ ކޮމިޝަނުގެ ގަވާއިދާއި އަދި ޖަލު ގަވާއިދާއި، ޖަލު އަމުރާއި، ބިޑި އެޅުމުގެ ގަވާއިދުގެ ވާހަކަ. ދެން ހަމަ އެއާއެއްކޮށް އެހެން ޢިއްޒަތްތެރި ދެ މެންބަރަކު ވެސް ފާހަގަކޮށްލައްވައިފި، ކުއްލިއްޔާގެ ވާހަކަ އާއި ކޮލެޖުގެ ވާހަކަ އަޅުގަނޑު ކުރިން އިޝާރާތް ކުރިން. މިހާރު ޔުނިވަރސިޓީގެ ބިލުގެ ދަށަށް އެބައި ދާއިރުގައި ދެން ހަމަ އެއާއެއްކޮށް ޓްރޭސްޓޯރިއަލް ބްރޯޑްކާސްޓިންގ އަށް ބޭނުންކުރާ ފްރެކުއެންސީ ދޫކުރުމުގެ ގަވާއިދެއް މިހާރު މި އޮތީ ހުށަހެޅިފައި. މިއީ ވެސް 2008 ވަނަ އަހަރުގައި ސެޕްޓެމްބަރު މަހުގައި މި ކޮޅަށް ހުށަހެޅިފައި އޮތް ގަވާއިދެއް. މި ގަވާއިދު ހުށަހެޅިފައި އޮއްވާ، ދެން މިހާރު މިއޮތީ ބްރޯޑްކާސްޓިންގ އާ ބެހޭ ބިލެއް. އޭގައި ފްރީކުއެންސީ ދޫކުރެވޭނެ ގޮތްތަކާއި މި ހުރިހާ އެއްޗެއް ވެސް އެބަ އޮވޭ މި ޤާނޫނުގައި ހިމެނިފައި. އެހެންވީމާ، ޤާނޫނު ފާސްވުމާ އެއްކޮށް އަލުން އެ ޤާނޫނުގެ ދަށުން ހަދަންޖެހޭ ގަވާއިދުތައް ހެދުމުގެ މަސައްކަތް ކުރިއަށް ގެންދަންޖެހޭނެ. އަދި އަޅުގަނޑަކަށް ޤަބޫލެއް ނުކުރެވޭ މި މަސައްކަތް އަޅުގަނޑުމެން މިހާރު ކުރުން އެއީ އެންމެ ރަނގަޅު ކަމެއް ކަމަކަށް. އެއީ ކޮންމެ ގޮތެއް ވިޔަސް މި ގަވާއިދު މިހާރު އަޅުގަނޑުމެން ބަލާފައި އަދި ގޮތެއް ނިންމި ކަމުގައި ވިޔަސް، އެ ޤާނޫނު ފާސްވުމާ އެއްކޮށް މި ގަވާއިދު އުވި އެހެން ގޮތަކަށް ޢަމަލުކުރަން ފެށޭނެ، ފަށަން ޖެހޭނެ. އެހެންވީމާ، އެއީ އަޅުގަނޑުމެން ކުރެއްވި ބޭކާރު މަސައްކަތަކަށް ވެގެން ހިނގައިދާނެތީ އަޅުގަނޑުމެން ވަގުތުގެ ބޭނުން ހެޔޮގޮތުގައި ހިފުމަށާއި އަދި ކުރެވޭ މަސައްކަތުގެ ނަތީޖާ ރަނގަޅު ކުރުމަށްޓަކައި މި ދެންނެވި ގޮތަށް ވިސްނުން ބަހައްޓައިގެން ކުރިއަށް ދިޔައިމަ އަޅުގަނޑަށް ހީވަނީ ރަނގަޅު ވާނެހެން. ދެން މައިގަނޑު ގޮތެއްގައި މި ލިސްޓް މިވަގުތު ކުރެވިފައި ހުރި އެއްޗެހީގެ ތެރޭގައި އަޅުގަނޑުމެންނަށް މިއުޅެނީ މިހާރު ކަސްޓަމު ގަވާއިދު ނިމިފައި ކަމަށް މީގައި މި އޮންނަނީ. އެހެންވީމާ، ކަސްޓަމް ގަވާއިދު ނިންމާފައި އޮތްއިރު، ރާއްޖޭގައި ޞިއްޙީ ފަރުވާ ދޭ ކްލިނިކު ހިންގުމާ ބެހޭ ގަވާއިދު. މީގެތެރޭގައި ވެސް މިހާރު އަމިއްލަ ފަރާތްތަކުން ޞިއްޙީ ޚިދުމަތް ދިނުމާ ބެހޭ ބިލެއް މަޖިލީހުގައި އެބައޮތް. އެހެންވީމާ، ޢާއްމު ގޮތެއްގައި ކްލިނިކުތައް މި ހިންގަނީ އަމިއްލަ ފަރާތްތަކުން ކަމަށް ވާތީވެ އެ ގަވާއިދު އެ ޤާނޫނުގެ ދަށުން ޤާނޫނު ފާސްވުމުން އެ ޤާނޫނާއި ގުޅޭ ގޮތުން ހަދަންޖެހޭ ގަވާއިދުތައް ހަމަ ޔަޤީނުން ވެސް ހަދަން ޖެހޭނެތީވެ އަޅުގަނޑަށް ހީވަނީ މިއީ ވެސް އަޅުގަނޑުމެންނަށް ހަމަ މި ވަގުތަށް އެންމެ ބާރަށް މަސައްކަތް ކޮށްގެން ނިންމާލިޔަސް އޭގެ ބޭނުންހިފޭނެ ގަވާއިދަކަށް ނުވާތީވެ. މި ދެންނެވީ މައިގަނޑު ގޮތެއްގައި މި އުޅެނީ ދެތިން ގަވާއިދެއް މިހާރު އަޅުގަނޑުމެންނަށް މަސައްކަތް ކޮށްގެން ނިންމާލެވޭ ޒާތުގެ. އެއީ ކުރިންވެސް މި ދެންނެވީ މި ކޮމިޓީ އިން ގަވާއިދު ކޮމިޓީ އިން މަސައްކަތް ފެށި، ފުދޭވަރެއްގެ ބޮޑު ބައެއް ނިންމާލެވިފައި ހުރި ގަވާއިދެއް. އެއީ ގާތުން ދޭ ކިރުގެ ބަދަލުގައި ދޭ ކާނާ އާއި ރާއްޖެއަށް ބޭސް އެތެރެކުރުމާއި ވިއްކުމާ މިދެންނެވި ދެތިން ހަތަރު ގަވާއިދެއް މި އުޅެނީ. އެހެންވީމާ، އަޅުގަނޑަށް ހީވަނީ މީތި ތަރުތީބު ކޮށްލީމަ، އަޅުގަނޑުމެންނަށް ހަމަ ވަރަށް ފަސޭހައިން މަސައްކަތް ނިންމާލެވިދާނެހެން މިހާރު މިހުރި ކަންތައްތައް. ދެން އަދި އަވަސްކުރުމަށްޓަކައި މި ގަވާއިދުތައް ބަހާލާފައި ކުޑަކުޑަ ދެ ކޮމިޓީ އެއްވަރު ނަމަވެސް ހަދާފައި އެ ދެ ކޮމިޓީ އިން ކޮންމެ ކޮމިޓީއަކުން ދެ ގަވާއިދު ވަރު ނަމަވެސް ބަލައިގެން ގެންގޮސްފިއްޔާ އަޅުގަނޑަށް ހީވަނީ އިތުރަށް އަޅުގަނޑުމެންގެ މަސައްކަތުގެ ސްޕީޑު ބާރުކުރެވޭނެހެން. އަޅުގަނޑުމެންނަށް އެ ގޮތަށް މަސައްކަތް ކޮށްލާ މާ ގިނަ ދުވަސްތަކެއް ނުނަގާ މި ގަވާއިދުތައް ނިންމާލެވުމަށް ފަހުގައި އަލަށް މި ކޮމިޓީ އަށް ލިބޭ ގަވާއިދުތަކުގައި މަސައްކަތް ކުރުމަށް ފުރުޞަތު އޮންނާނެތީވެ އަޅުގަނޑު ހުށަހަޅަން އެ ގޮތަށް ވިސްނުން ބަހައްޓައިގެން އަޅުގަނޑުމެންގެ މަސައްކަތް ކުރިއަށް ގެންދަން. އެ ގެންދާއިރުގައި ފުރަތަމަ ކަމެއްގެ ގޮތުގައި ރިޔާސީ ކޮމިޝަންގެ ގަވާއިދު ދޭކަށް ޖަލު ގަވާއިދު މި ދެންނެވީ މި ލިސްޓުގެ ތިންވަނައަށް އިން ޖަލު ގަވާއިދު އެއީ ދެވަނަ ކަމެއްގެ ގޮތުގައި. ދެން ތިންވަނަ ކަމެއްގެ ގޮތުގައި ރާއްޖެއަށް ބޭސް އެތެރެކުރުމާއި ވިއްކުމާ ބެހޭ ގަވާއިދު. ހަތަރަކަށް ގާތުން ދޭ ކިރުގެ ބަދަލުގައި ކުޑަކުދިންނަށް ދޭ ބާވަތްތަކާއި ދިވެހިރާއްޖެއަށް އެތެރެކުރުމާއި ވިއްކުމާއި ވިޔަފާރީގައި ޢަމަލުކުރާނެ ގޮތުގެ ގަވާއިދު. މިހާރު މި ދެންނެވި ތަރުތީބުން ގެންދިއުން އަޅުގަނޑަށް ފެންނާތީ އެވާހަކަ އަޅުގަނޑު ހުށަހަޅާލަން. ފަސްވަނައަށް އަޅުގަނޑަށް ފެނޭ ޕެޓްރޯލް ވިއްކާ ތަންތަނާ ބެހޭ ގަވާއިދެއް މިހާރު އެބައޮތް އަޅުގަނޑުމެންނާއި ހަވާލުވެފައި މަސައްކަތް ކުރުމަށްޓަކައި. އަޅުގަނޑަށް ހީވަނީ މި ގޮތަށް ތަރުތީބު ކޮށްލެވުނީމަ އަޅުގަނޑުމެންނަށް މަސައްކަތް އެންމެ ރަނގަޅު ގޮތުގައި ގެންދެވިދާނެ ކަމަށް އަޅުގަނޑު މި ގޮތަށް ހުށަހަޅާލާ ވާހަކަ ދަންނަވަން. ޝުކުރިއްޔާ. 
މާފަންނު އުތުރު ދާއިރާގެ މެންބަރު އިމްތިޔާޒު ފަހުމީ ވާހަކަދެއްކެވުން: 
އާދެ، ދެންމެ އަޙްމަދު ޢަބްދުﷲ އެ ހުށަހެޅުއްވި ހުށަހެޅުއްވުމަށް އަޅުގަނޑު ވެސް ތާއީދު ކުރެވޭ ވާހަކަ ދަންނަވާލަން އެ ތަރުތީބު ކޮށްލެއްވުމުގައި. 
ރިޔާސަތުން ވާހަކަދެއްކެވުން:
މިހާރު އެހެން ބޭފުޅަކު އިތުރު ހުށަހެޅުމެއް ހުށަހަޅުއްވަން ބޭނުންފުޅު ނުވާކަމުގައި ވަނީ ވިއްޔާ މިހާރު އަޙްމަދު ޢަބްދުﷲ އެ ހުށަހެޅުއްވި ހުށަހެޅުއްވުމާ އެއްގޮތަށް، އާނ، ރަފީޤު.
ފުވައްމުލަކު އުތުރު ދާއިރާގެ މެންބަރު މުޙައްމަދު ރަފީޤް ޙަސަން ވާހަކަދެއްކެވުން:
މީގައި އަޅުގަނޑަށް ފާހަގަކުރެވޭ ދެންމެ އަޙްމަދު ޢަބްދުﷲ އެ ވިދާޅުވީ މިސާލަކަށް، ޢާއްމު ސިއްޙަތާ ބެހޭ ޤާނޫނެއް ހުށަހަޅުއްވާފައި އެބައޮތް ވަރަށް ތަފްސީލު. އެހެންނަމަވެސް، އެ ބިލަކީ އަޅުގަނޑު އެއްކޮށް އެ ބިލު ކިޔާލިން. އެއީ އަސްލު ޕަބްލިކު ހެލްތާ ބެހޭ މައިގަނޑު ސިޔާސަތުތަކާއި ޞިއްޙީ ދާއިރާގެ މައިގަނޑު ޢާއްމު ޞިއްޙަތާ ގުޅޭ ބިލު. ދެން އޭގެ ތެރޭގައި ކޮންމެވެސް މިންގަނޑަކަށް ގުޅުން ހުންނަންޖެހޭނެ ކަމަށް އަޅުގަނޑަށް ޤަބޫލު ކުރެވޭ ޞިއްޙީ ފަރުވާ ދޭ ތަންތަނުގެ ބައި. އެހެންނަމަވެސް، އެ ބިލު ފާސްވަންދެން އަޅުގަނޑަކަށް ހިއެއް ނުވޭ އަޅުގަނޑުމެން މަޑުކުރުން ބުއްދިވެރި ވާނެހެންނެއް. އެއީ ޞިއްޙީ ފަރުވާ ދޭ ތަންތަނަކީ ކުރިން ވެސް މި ދެންނެވި ގޮތަށް ހަމަ ވަރަށް މިހާރުން މިހާރަށް ވެސް އޭގައި އެ ކުރަން ޖެހޭ މަސައްކަތްތައް ކުރަމުން އަންނަ، އެހެންނަމަވެސް މި މަޖިލީހުން އެންޑޯޒް ކުރެވިފައި އޮތް ގަވާއިދެއް ނެތީމަ އޭގައި ވަރަށް  ބޮޑެތި މައްސަލަތައް ދިމާވާ ކަމެއް. ޙަޤީޤަތުގައި ފަރމަސޫޓިކަލްސް އާ ބެހޭ ގަވާއިދު ވެސް  ހަމަ އެ ގޮތަށް އޮތް ގަވާއިދެއް. އެހެންނަމަވެސް މި 2 ކަންތަކަށް ބަލާއިރު ބޮޑަށް އަޅުގަނޑަށް ފެންނަނީ މި ކުލިނިކުތަކާ ބެހޭ ގަވާއިދަށް އިސްކަންދޭން. އެއީ އޭރުން އަޅުގަނޑުމެންނަށް ފަހަރެއްގައި ކޮންމެސް ވަރެއްގެ ބަދަލުތަކެއް އަދި ފަހުން ގެންނަން ޖެހުނު ކަމުގައި ވިޔަސް މިހާރުން މިހާރަށް މި ދެންނެވި ގަވާއިދަކީ އަޅުގަނޑަށް ހަމަ ވަރަށް ބޮޑަށް އިސްކަންދޭ ތަރުތީބުގައި ހަމަ ވަރަށް ކުރިއަށް ލާން ފެންނަ ކަމެއް. ދެން ހަމަ އެހެންމެ މި ޕެޓްރޯލުގެ މައްސަލަ ވެސް އަޅުގަނޑަށް ހަމަ މި ދެންނެވީ އޭގެފަހަތުން އަންނަ ޢާއްމުކޮށް މިހާރު ވެސް ރާއްޖެތެރޭގައި ހަމަ އެ މަސައްކަތް ފުޅާވަމުން ދާއިރުގައި އެ ތަންތަން ހަދާ ހުއްދަ ދެއްވަމުން މިހާރު ވެސް އެބަ ގެންދަވާ. އެހެންވީމާ، އެއީ ވެސް ހަމަ އަވަސް ކުރެވެން ޖެހޭނެ ކަމެއްގެ ގޮތުގައި އަޅުގަނޑަށް ފާހަގަކުރެވޭ އެއް ކަމެއް. ދެން މީގައި ތަންކޮޅެއް ބޮޑަށް އަޅުގަނޑަށް ވެސް މީތީ ރަނގަޅަށް ބަލާލައިގެން ދެން ހުރި ބައެއް ކަންތައްތައް ތަރުތީބު ކޮށްލަން އަޅުގަނޑަށް ބޮޑަށް ދަންނަވާލަން އިނގޭނީ. 

(ވަގުތުކޮޅަކަށްފަހު) 

ރިޔާސަތުން ވާހަކަދެއްކެވުން:

އާދެ، ދެން ކޮންމެއަކަސް 2 ޚިޔާލެއް ހުށަހެޅިއްޖެ. އެހެންވީމާ، އަޅުގަނޑަށް ފެންނަނީ ހަމަ ކުރިން ވެސް ދެންނެވިހެން ކުޑަ ކޮމެޓީ އެއް ނަންގަވައިގެން މި ގަވާއިދުތައް އަޅުގަނޑުމެން ބަލަމުން ގެންދާނެ ތަރުތީބެއް އެކުލަވާލުން އަޅުގަނޑަށް ހީވަނީ. ދެން އެއީކީ އަނެއްހެން މާގިނަ ދުވަހެއް ނަގާނެ ކަމެއް ނޫން ކަންނޭނގެ. ހަމަ އެއް ބަދަލުވުމަކުން އެކަން ނިންމާލެވޭނެ. ނިންމާލާފައި އެ ތަރުތީބު ކަނޑައަޅާފައި ދެން އެ ތަރުތީބުގެ މަތިން އަޅުގަނޑުމެންނަށް ފުރަތަމަ އެއްވަނަ އަށް އޮންނަ އެއްވަނަ އަށް ބަލަން ހަމަޖެހިފައި އޮތް ގަވާއިދުގެ ކޮޕީ ނުވަތަ 1، 2 ، 3. އެ 3 ގަވާއިދުގެ ކޮޕީ އަޅުގަނޑުމެން ހުރިހާ މެންބަރުންނަށް އެބޭފުޅުން އެ ނިންމާ ގޮތެއްގެ މަތިން ފޮނުއްވާލައްވާނެ. ދެން އަޅުގަނޑުމެން ކޮމެންޓެއް އޭގެތެރޭގައި ހުރެއްޖެ ކަމުގައި ވަނީ ވިއްޔާ، މިސާލަކަށް އެ ލިބޭތާ 7 ދުވަސް ނުވަތަ ހަފުތާ އެއް އަޅުގަނޑަކަށް ހިޔެއް ނުވޭ މަދު ހެންނެއް. އެހެންވީމަ، އެ 2، 3 ގަވާއިދެއް ބަލައިލާކަށް. އެ 3 ގަވާއިދު ބެލުމަށްޓަކައި އެ ގަވާއިދުގެ ކޮޕީ ލިބިވަޑައިގަންނަވާތާ 7 ދުވަހުގެ ތެރޭގައި އެ ބަލާ ނިންމަވާ ކަހަލަ ގޮތަކަށް. ދެން އޭގެފަހުން ކޮމެޓީގެ ބައްދަލުވުންތައް ކުރިއަށް ގެންދަން. ޙަސަން ލަޠީފު.

(ހުސްވަގުތުކޮޅަކަށްފަހު)

ހިތަދޫ ދެކުނު ދާއިރާގެ މެންބަރު ޙަސަން ލަޠީފު ވާހަކަދެއްކެވުން:

އަޅުގަނޑަށް މިހާރު ފެންނަ ގޮތަކީ މިސާލަކަށް މި ލިސްޓުގައި މި ހުރި ބައިތަކުގެ ތެރެއިން މިވަގުތު ހުށަހެޅިފައިވާ ބިލުތަކާ ގުޅޭ ބައިތައް ފަހަތަށް ޖައްސާފައި އަދި އެހެންނަމަވެސް އެބައިތައް ވެސް ހިމެނޭ ގޮތަށް ހަމަ ތަރުތީބަށް ހަމަ ކޮންމެ ބޭފުޅަކު ވެސް އެބޭފުޅެއްގެ ލިސްޓުގައި ހަމަ ތަރުތީބު ނަންބަރެއް ޖައްސަވައިދެއްވާނީ. ދެން އޭގެފަހުގައި އެ ހުރިހާ އެއްޗެއް އެއްކޮށްލައްވައިގެން ދެން އޭގެތެރެއިން އެ ތަރުތީބު ދާ ގޮތަކަށް ނިންމާލައްވަނިކޮށް މި އޮތީ ހަމަ މިއަދު ވެސް އެކަން ނިންމާލެވިފައި ކަމަށް އަޅުގަނޑަށް ފެންނާތީ އެ ޚިޔާލު ދަންނަވާލީ. ޝުކުރިއްޔާ.

ރިޔާސަތުން ވާހަކަދެއްކެވުން:

އާދެ، ޝުކުރިއްޔާ. މިހާރު ކުޑަ ކޮމެޓީއަކާއި ދޭތެރޭގައި ދެން މިހާރު ބަހުސެއް ނެތް. އެހެންނޫންތޯ؟ ކުޑަ ކޮމެޓީ އެއް ނަގާގޮތަކަށް މިހާރު މި އޮތީ. ކުޑަ ކޮމެޓީއެއް ނެގުމާ ބެހޭ ގޮތުން ދެކެވުނު ވާހަކަ އާއި ޙަސަން ލަޠީފު ދެންމެ ދެއްކެވި ވާހަކަ އާއި ކުޑަ ކުޑަ ތަޢާރުޟެއް އެބަ އުޅޭ. އެހެންވީމާ، އަޅުގަނޑަށް ވެސް ހީވަނީ މަސައްކަތް އަވަސް ކުރުމަށްޓަކައި ހަމަ މި ހިނދުން މި ހިނދަށް ވެސް އެކަން ނިންމާލެވިދާނެހެން، ތަރުތީބުތައް ކަނޑައަޅާލާފައި. ދެން މިހާރު ހުރިހާ ބޭފުޅުން ވެސް އެ ބޭފުޅަކަށް ފެނިވަޑައިގަންނަވާ ތަރުތީބެއް ކަނޑައަޅުއްވާފައި ދެއްވީމާ ދެން އަޅުގަނޑުމެން ބަލައިލާނަން އޭގެތެރެއިން ގިނަ ބޭފުޅުން އެންމެ އިސްކަން ދެއްވަނީ ކޮން ނަންބަރަކަށްތޯ؟ ދެން ކޮން ނަންބަރަކަށްތޯ؟ އެ ގަވާއިދުގެ މަތީން ކުރިއަށް ގެންދާ ކަހަލަ ގޮތަކަށް. އަޙްމަދު ޢަބްދުﷲ. 

އިހަވަންދޫ ދާއިރާގެ މެންބަރު އަޙްމަދު ޢަބްދުﷲ ވާހަކަދެއްކެވުން:

އަޅުގަނޑު ހަމަ ވަރަށް ބޮޑަށް ވިސްނުމުގައި ހުރީ މަސައްކަތް އަވަސް ވާނެ ގޮތަކަށް އަޅުގަނޑުމެންގެ އިންތިޒާމްތައް ރޭވުން ކަމަށް ވާތީވެ، އަޅުގަނޑަށް ފެނޭ ސަބް ކޮމެޓީ 1، 2 މިހެން ހަދާފައި 2 ކޮމެޓީ ހަދާލަން. ސަބް ކޮމެޓީ 1 އަށް އަޅުގަނޑަށް ފެނޭ ޙަސަން ލަޠީފު، މާރިޔާ ދެން އިންތި، ރަފީޤު އިނގޭތޯ. އިމްތިޔާޒް ފަހުމީ، ރަފީޤު. މި 4 ބޭފުޅުން. ރަފީޤާއިި، ޙަސަން ލަޠީފާއި، މާރިޔާ އަދި އިމްތިޔާޒް ފަހުމީ ލާފައި އެ ކޮމެޓީއަށް ރިޔާސީ ކޮމިޝަނުގެ ގަވާއިދާއި، ޕެޓްރޯލު ވިއްކާ ތަންތަނުގެ ގަވާއިދު ހަވާލުކޮށްލަން. ދެން ހަމަ އެއާއެކު އަޅުގަނޑަށް ފެނޭ ސަބް ކޮމެޓީ 2 ގެ ގޮތުގައި ކޮމެޓީ އެއް ނަގާފައި އޭގައި އިސްދޫ ދާއިރާގެ މެންބަރު އަޙްމަދު ރަޝީދާއި ފަރެސްމާތޮޑާ ދާއިރާގެ ޢިއްޒަތްތެރި މެންބަރު އިބްރާހީމު މުއްޠަލިބާއި ދެން އަޅުގަނޑު އޭގައި އަޅުގަނޑު ހިމެނޭ ގޮތަށް ގަވާއިދު، ގާތުން ދޭ ކިރުގެ ގަވާއިދާއި ދެން ރާއްޖެއަށް ބޭސް އެތެރެ ކުރުމާއި ވިއްކުމުގެ ގަވާއިދު އެ ކޮމެޓީއަށް ހަވާލުކޮށްފައި އެ މަސައްކަތް ކުރިއަށް ގެންދަން އަޅުގަނޑަށް ފެންނާތީ އަޅުގަނޑު އެގޮތަށް ހުށަހަޅާލަން، ގޮތެއް ނިންމުމަށްޓަކައި.  

ފަރެސްމާތޮޑާ ދާއިރާގެ މެންބަރު އިބްރާހީމު މުއްޠަލިބު ވާހަކަދެއްކެވުން:

ޝުކުރިއްޔާ. އަޅުގަނޑަކަށެއް ހިޔެއް ނުވޭ ކުޑަ ކޮމެޓީ އެއް އެކުލަވާލާ އިރުގައި ވެސް ކޮމެޓީގެ މަސައްކަތް ނިންމޭ ގޮތަކަށް ކޮމެޓީއެއް އެކުލަވާލެވިދާނެހެންނެއް އިނގޭތޯ. ކުޑަ ކޮމެޓީގައި މިހާރު އެ ވިދާޅުވި ގޮތަށް އެ ކޮމެޓީ ގޮއްސިއްޔާ   މީތި ނުނިންމި ދާނީ. މިސާލަކަށް ރިޔާސީ ކޮމިޝަނުގެ ގަވާއިދު، އަންނަ އިރުގައި 2 ޕާޓީން 2، 2 ތިބީމާ އެއަށް ގޮތެއް ނުނިއްމި އެތަށް ދުވަހެއް ދާނެ. މިހާރު 2 ފަރާތުން އެއްބަސް ނުވެވެންޏާ، ދެން އެ މައްސަލައިގައި އަޅުގަނޑަށް ފެންނަނީ ރިޔާސީ ކޮމިޝަނުގެ އެތި ހަމަ ހުރިހާ ބޭފުޅުންނަށް ވެސް ސަރކިއުލޭޓުކޮށްފައި  މި ކޮމެޓީގައި ހަމަ ގޮތެއް ނިންމާލަން. އެއީ ތަންކޮޅެއް ސެންސިޓިވު އެއްޗަކަށް ވާނެ. އެ އުނދަގޫ އެއްޗަކަށް ވެސް ވާނެ. އެދެން އެހެންނޫން އަޅުގަނޑުމެންނަށް މީގައި ހުރި މައްސަލަތައް އަވަހަށް ނިންމުމަށްޓަކައި އަޅުގަނޑަށް ފެންނަ ފުރަތަމަ ޚިޔާލަކީ މުޤައްރިރު ވެސް ކުރިން ވިދާޅުވި ފަދައިން ހަމަ ހުރި ތަރުތީބުން 1، 2، 3 ޖަހާލާފައި ކޮންމެ ވީކަކުން މި ގަވާއިދުތައް ނިންމަމުން ގެންދިޔުން. އެހެންނޫނީ ވާ ގޮތަކީ، ގަވާއިދު އަޅުގަނޑުމެންނަށް ފެނުނީމަތާ އަދި އެނގޭނީ ވެސް ދެއްތޯ؟ މިހާރު  ފުރަތަމަ ކުޑަ ކޮމެޓީއެއް ހައްދަވާފައި ނަމަވެސް މައްސަލައެއް ނެތް. އަޅުގަނޑަށް ވުރެއް ތިޔަބޭފުޅުންގެ ތަޖުރިބާ ބޮޑުވެސް ވާނެ މިކަމުގައި. އެހެންނަމަވެސް އަޅުގަނޑުގެ ވިސްނުމަކީ ވީހާ އަވަހަކަށް މި އެއްޗެހިތައް 2008 ގެ އެއްޗެހި މީގައި އެބަހުރި. ދެއްތޯ. 2008 ގެ އެއްޗެހި ހުރިއިރު 2010 މިއީ. އެހެންވީމާ މިހާރު އަޅުގަނޑުމެންގެ މަސައްކަތަކަށް ބަލަމާ ހިންގަވާށޭ މިހާރު މި އަންނަ އޭޕްރީލުގެ ނިޔަލަށް މިހާރު މިހިރަ ގަވާއިދުތައް، ގާތްގަނޑަކަށް 18 ގަވާއިދު އެބަ އޮތް. ކީކޭތޯ؟ ނިމިފައި އިނީ ދޭތި. އެހެންވީމާ، އަދި އެބައޮތް ޔަޤީނުން ވެސް އެބައޮތް 14. އެހެންވީމާ، 14 އިން އިރުގައި އަޅުގަނޑުމެން ހިންގަވާށޭ މިއަންނަ މަހުގެ ނިޔަލަށް މި އެއްޗެހިތައް ނިންމަން.
(ވަގުތުކޮޅަކަށްފަހު)

ފުވައްމުލަކު އުތުރު ދާއިރާގެ މެންބަރު މުޙަންމަދު ރަފީޤު ޙަސަން ވާހަކަދެއްކެވުން:

އަޅުގަނޑު ދެންނެވީ މީގައި ދެންމެ މުއްޠަލިބު ވެސް ފާހަގަކުރެއްވިހެން ބައެއް ގަވާއިދުތައް ނިމިފައި ހުރުމާ އެކުގައި ދެން މިހިރަ ގަވާއިދުތައް އަޅުގަނޑުމެން އިސްކަންދޭނެ ތަރުތީބެއް ހަމަ ހުރިހާ ބޭފުޅުންގެ މެދުގައި ހަމަ ތަރުތީބު ކޮށްލާފައި ދެން އެއަށް އިސްކަންދޭ ތަރުތީބުން، އެއީ ގިނަ ބޭފުޅުންނަށް ފެނިވަޑައިގެންނެވި ގޮތަކަށް ތަރުތީބު އިސްކަންދީގެން ކުރިއަށް ގެންދާ ގޮތަކަށް ބޮޑަށް އަޅުގަނޑަށް ވެސް ގަބޫލު ކުރެވެނީ. ދެން ހަމަ މި ކުދި ކޮމެޓީ އުފައްދާފައި މަސައްކަތް ކުރަމުން ދާއިރު ވެސް އޭގައި އަޅުގަނޑަށް ބޮޑަށް ގަބޫލު ކުރެވޭ ގޮތުގައި މީގައި ބައެއް ބޭފުޅުންގެ ހުންނާނެ ހަމަ ސީދާ އެ ފަންނެއްގެ މަޢުލޫމާތާއި ތަޖުރިބާ ވެސް ހުންނާނެ. އެހެންވީމާ، އެހެން ބަލާއިރު ވެސް މިސާލަކަށް އަޅުގަނޑު ވެސް ހަމަ ބޮޑަށް ބޭނުންވޭ މި ޞިއްޙީ ދާއިރާގައި މިހިރަ ގަވާއިދުތަކަށް ހަމަ ވީ ވަރަކުން އަޅުގަނޑު އިންވޯލްވާން. އެހެންވީމާ، އެހެން ހުރި ކަންތައްތައް އެ ގޮތަށް ނަގާފައި ދެން އަޅުގަނޑަށް ވެސް ހިޔެއް ނުވޭ މާގިނަ ގަވާއިދުތަކެއް ހަފުތާ އެއްގެ ތެރޭގައި ނިންމަވާލެއްވޭނެ ހެންނެއް. ފަހަރެއްގައި އެންމެ ގަވާއިދެއް ވެސް ނުނިމި ހިނގައިދާނެ ކިތަންމެ ވަރަކަށް އަޅުގަނޑުމެން ކުރިއަށް ގެންދަން ބޭނުން ވިޔަސް. އެހެންވީމާ، އެ އިސްކަންދޭ ތަރުތީބުތައް ކަނޑައަޅާފައި ފަހަރަކު މި ދެންނެވީ ގަވާއިދަކަށް މަސައްކަތް ކުރާއިރުގައި ސަބް ކޮމެޓީއެއް ހޮއްވަވާފައި އެ ކޮމެޓީން އެ މަސައްކަތް ކޮށްފައި އަނެއްކާ އަނބުރާ އަޅުގަނޑަށް ހީވާ ގޮތުން މި ކޮމެޓީއަށް އަންނާނެ. އައިސްފައި މަޝްވަރާ ކުރެވިގެން ނިންމަމުން ގެންދިޔައިމާ ކަންނޭނގެ އަވަސް ވެގެން ދާނީ. އެހެންވީމާ، އަޅުގަނޑަށް ބޮޑަށް ފެންނަނީ މި ދެންނެވި ގޮތަށް މި ތަރުތީބު ކޮށްލާފައި ކުދި ކޮމެޓީއަށް އެ މަސައްކަތްތައްް ފަހަރަކު މަސައްކަތެއް ހަވާލު ކުރަމުން ކުރިއަށް ގެންދަން.

އިހަވަންދޫ ދާއިރާގެ މެންބަރު އަޙްމަދު ޢަބްދުﷲ ވާހަކަދެއްކެވުން:

އަޅުގަނޑު ހަމަ އަނެއްކާ ވެސް ހަމަ ދަންނަވާލަން ބޭނުންވަނީ ރަފީޤު ދެންމެ އެ ވިދާޅުވި ވާހަކައަށް އަޅުގަނޑު ހަމަ ވަރަށް ބޮޑަށް ތާއީދު ކުރަން. މި ދެންނެވީ އަމިއްލަ އަށް އެމީހަކު ޚާއްޞަ ދައިރާއެއް އޮވެއްޖެ ކަމަށް ވަންޏާ ވޮލަންޓިއަރ ކޮށްލެވިދާނެ. އެ ގޮތުން އަޅުގަނޑު ހަމަ ކުރިން ހުށަހަޅާލި ސަބް ކޮމެޓީ 1 ގައި ރިޔާސީ ކޮމިޝަން ނޫނީ ޕެޓްރޯލު ވިއްކާ ތަންތަނާ ބެހޭ ގަވާއިދު ބަލާ ކޮމެޓީއަށް ރަފީޤު ލެވިފައި އޭނދީ. އެ ވިދާޅުވި ގޮތުން ހަމަ ރާއްޖެއަށް ބޭސް އެތެރެ ކުރުމާއި ވިއްކުމާ ބެހޭ ދާއިރާގައި އަމިއްލަ ތަޖުރިބާތަކެއް ހުރެއްޖެ ކަމަށް ވަންޏާ ހަމަ އެ ކޮމެޓީ ބަދަލު ކޮށްލެވިދާނޭ. ކޮމެޓީ ބަދަލުކޮށްލާފައި އަޅުގަނޑުމެން މަސައްކަތް ފަށަމާތޯއޭ މި ގޮތަށް. މިހާރު މައިގަނޑު ގޮތެއްގައި އަޅުގަނޑުމެންނަށް ދެންމެ ގިނަ ބޭފުޅުންގެ ވާހަކަފުޅުން ދޭހަވި ގޮތުގައި މި ވަގުތު ކުއްލިއްޔާގެ ބިލު ނޫނީ ކުއްލިއްޔާގެ ދަރިވަރުންގެ ގަވާއިދު އެއީ ޔުނިވަރސިޓީ އާ ބެހޭ ބިލު މިތާ އޮއްވާ އަޅުގަނޑުމެން ފާސްކޮށްފިއްޔާ ހަމަ ކުރެވޭ ބޭކާރު މަސައްކަތަކަށް ވެގެން ހިނގައިދާނޭ. ހަމަ އެހެން ކޮލެޖު އޮފް ހަޔަރ އެޑިޔުކޭޝަންގެ އަސާސީ ގަވާއިދު ވެސް ޔުނިވަރސިޓީގެ ބިލާ އެއްކޮށް ހަމަ ބަދަލުވެގެންދާނޭ. ދެން ބްރޯޑްކާސްޓިންގެ ޤާނޫނު މިހާރު އޮތީ މަޖިލީހަށް ބަލައިގަނެފައި. މީގައި މައިގަނޑު މިހިރަ ކަންތައްތަކަކީ މިއީ މަޖިލީހުގައި މި ވަގުތު ޤާނޫނު ތަކެއް ހުށަހެޅި، ކޮމެޓީތަކުގެ މަރުޙަލާގައި ޤާނޫނުތަކުގެ މަސައްކަތް ހިނގަމުންދާ ކަމަކަށް ވާތީ އަޅުގަނޑުމެންނަކަށް މި ވަގުތު އެ މަސައްކަތް ކޮށްގެންނެއް އެއީ އެންމެ ރަނގަޅަށް ކުރެވޭ ކަމަކަށް ނުވެދާނެތީވެ ހައްތަހާ ވެސް އަޅުގަނޑު އެ ވާހަކަ މި ދަންނަވާލީ. އަޅުގަނޑު ހަމަ ތަކުރާރުކޮށް ވެސް ދަންނަވާލަން ބޭނުންވަނީ މި ދެންނެވި 4، 5 ގަވާއިދަކަށް އިސްކަންދީގެން އަޅުގަނޑުމެންނަށް ކުޑަ ކޮމެޓީތަކަކަށް އޭތި ލާފައި ކުޑަ ކޮމެޓީތަކުގެ މަސައްކަތަކީ މި ގަވާއިދުގައި ހުރި ކަންތައްތަކަކީ ރަނގަޅު ކަންތައްތައްތޯ ނޫނީ އެއަށް ރަނގަޅު ކުރަން ބޭނުންވަނީ ކޮން ކަންތައްތަކެއްތޯ އަޅުގަނޑުމެން ބަލަންވީ. ބަލާފައި ގެނެސްފައި މި ކޮމެޓީން މި ގަވާއިދު ކޮމެޓީގެ ވޯޓަކަށް އަހައިގެން އެ ގަވާއިދެއް އަޅުގަނޑުމެން ފާސް ކުރާނީ. ފާސް ކުރުމަށްފަހުގައި އަޅުގަނޑު އެ ގަވާއިދު އެއީ ރަނގަޅު ގަވާއިދެއް ކަމަށް ނިންމާނީ. ކުޑަ ކޮމެޓީ ތަކަށް އަޅުގަނޑުމެން މި ފޮނުވާލަނީ ހަމައެކަނި މަސައްކަތް ބާރު ސްޕީޑުގައި ގެންގޮސް އެކަންތައްތައް ވާހަކަދައްކައިގެން އެންމެން ތިބެގެން ކުރުމަށްވުރެ ތަންކޮޅެއް ރަނގަޅަށް އެ މަސައްކަތް ނިންމާލެވި އަވަސް ސްޕީޑެއްގައި އެކަން ކުރެވޭނެ ކަމަށް އަޅުގަނޑަށް ގަބޫލުފުޅު ކުރެވޭތީ، މި ދެންނެވި ގޮތަށް، އެ ކުޑަ ކޮމެޓީއަކަށް ލާން އަޅުގަނޑުމެން މި ކިޔަނީ. އެހެންވީމާ، އެ ގޮތަށް މަސައްކަތް ކޮށްލައިގެން އަދި ޚިޔާލު ތަފާތު ވާ ކަމެއް ހުރެއްޖެއްޔާމުން އެ ޚިޔާލެއް އެއްގޮތް ކޮށްލައިގެން ނޫނީ ޚިޔާލު ތަފާތުވެފައި ހުރީ މިވެނި ކަމެއްގައޭ ފާހަގަކޮށްލައިގެން ގެނެސްފައި ކޮމެޓީގައި ވޯޓުލައިގެން ނިންމީމާ އަޅުގަނޑުމެންނަށް އެކަން އެންމެ ރަނގަޅު ގޮތުގައި ނިންމިފައި ކަމަށް އަޅުގަނޑަށް ގަބޫލު ކުރެވޭތީވެ އަޅުގަނޑު އެ ވާހަކަ ދަންނަވާލީ. ޝުކުރިއްޔާ. 

ރިޔާސަތުން ވާހަކަދެއްކެވުން:

އާދެ، ދެން މިހާރު ތި ބޭފުޅުން ދެއްކެވި ވާހަކަފުޅުގެ އަލީގައި އަޅުގަނޑަށް ފެންނަނީ މިހާރު ގިނަ ބޭފުޅުން ވެސް ވިދާޅުވާ ގޮތުން، މި ތަރުތީބު ކަނޑައަޅާލުން ހަމަ މިއަދުން މިއަދަށް ވެސް ނިންމާލެވިދާނެ. ދެން ހަމަ ހުރިހާ ބޭފުޅުންވެސް ހަމަ އެ ބޭފުޅަކަށް އިސްކަންދޭން ފެނިވަޑައިގަންނަވާ ތަރުތީބެއް ކަނޑައަޅުއްވާ ލައްވާފައި މި ތަނަށް ފޮނުވައިދެއްވާ. ދެން އަޅުގަނޑުމެން ބަލައިލާފައި، އެންމެ ގިނަ ބޭފުޅުން ބޭނުންފުޅުވެ ވަޑައިގެންނެވި ކޮން ކޮމެޓީއެއްތޯ އެ ތަރުތީބުން އެކުލަވާލާނީ. އެކުލަވާލުމަށްފަހު ދެން ތި ވިދާޅުވާ ސަބް ކޮމެޓީ ނަގާ ގޮތަށް ހަމަޖައްސާނަން. ޖައްސަވާލައްވާފައި ދެއްވާ. އޭރުން އަޅުގަނޑުމެން ހަވާލު ކުރާނަން. ޝިޔާމް ބަލައިލާނެ އޭރުން އެ.

(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:

އާދެ، މިހާރު އަޅުގަނޑުމެންނަށް މިއަދު މި ނިންމާލެވުނު މަސައްކަތަކީ އެންމެ ފުރަތަމަ މިހާރު އަޅުގަނޑުމެންނަށް އައިސްފައި ހުރި ގަވާއިދުތަކުގެ ތެރެއިން އެންމެ ފުރަތަމަ އިސްކަންދޭނީ ކޮންކޮން ގަވާއިދު ތަކަކަށްތޯ މި ބަލައިލެވުނީ. ދެން އޭގެތެރެއިން މިހާރު ގާތްގަނޑަކަށް 4 ގަވާއިދެއްގެ މައްޗަށް އިސްކަންދީގެން މި ދަނީ. އެެންމެ ފުރަތަމަ ބަލާ ގަވާއިދެއްގެ ގޮތުން މި ރިޔާސީ ކޮމިޝަނާ ބެހޭ ގަވާއިދު. 2 ވަނައަށް ބޭހާ ބެހޭ ގަވާއިދު. 3 ވަނަ އަށް ޖަލު ގަވާއިދު އަދި އެއާ ގުޅޭ ޖަލާ ގުޅޭ އެހެން ގަވާއިދެއް ވެސް އެބައޮތް. އެ ދެ ގަވާއިދު އެއްކޮށްލައިގެން ދެން 4 ވަނައަށް ކްލިނިކުތަކާ ބެހޭ ގަވާއިދު. އެހެންވީމާ، އެ ގަވާއިދުތަކުގެ މައްޗަށް އިސްކަންދީގެން ފުރަތަމަ އަޅުގަނޑުމެން ބަލަމުން މި ގެންދަނީ. އެހެންވީމާ، ދެން ބަލަންވީ މި ގަވާއިދުތައް ބަލާ ކުޑަ ކޮމިޓީތަކެއް އެކުލަވާލުން. އެހެންވީމާ، ކުޑަ ކޮމިޓީ އަށް ނަންގަވަން ބޭނުންފުޅުވެ ވަޑައިގަންނަވާ ބޭފުޅުންގެ ނަންތައް ހުށަހަޅުއްވަންވީ. ދެން އަޅުގަނޑުމެން މިއަދު ނިންމި އަނެއް މައްސަލަ އަކީ ކޮމިޓީގެ ގަވާއިދުގެ ޑްރާފްޓެއް ތައްޔާރުކުރުން ޝިޔާމާ ހަވާލުކުރުން. ދެން ސަބް ކޮމިޓީ ހޮވަންވީ މިހާރު. (ވަގުތުކޮޅަކަށްފަހު) މިހާރު އަޙުމަދު ޢަބުދުﷲ ހުށަހަޅުއްވާފައި އޮތް ލިސްޓުގައި މި އޮންނަނީ ސަބް ކޮމިޓީގެ ރިޔާސީ ކޮމިޝަނާއި، ޕެޓްރޯލް ވިއްކާ ތަންތަނާ ބެހޭ ކޮމިޓީ އަށް ޙަސަން ލަޠީފު، މާރިޔާ، އިންތި، ރަފީޤު. ދެން ސަބް ކޮމިޓީ 2 އަށް ގާތުން ކިރު ދޭ މައިންނާ ބެހޭ އެތި، ރާއްޖެތެރެ އަށް ބޭސް އެތެރެކުރުމާއި ވިއްކުމުގެ ބައި. މި ކޮމިޓީ އަށް ނަގާފައި ވަނީ އަޙުމަދު ރަޝީދު، އަޙުމަދު އަބުދުﷲ، މުއްޠަލިބު. އެހެންވީމާ، އަޙުމަދު ޢަބުދުﷲ މި ހުށަހެޅުއްވި ހުށަހެޅުއްވުމަށް އިމްތިޔާޒު ތާއީދު ކުރައްވާ. އެހެންވީމާ، ދެން ތި ބޭފުޅުން އިތުރު ހުށަހެޅުމެއް އޮތް ކަމަށް ވާނަމަ ވިދާޅުވެ ދެއްވަންވީ. 

ހިތަދޫ ދެކުނު ދާއިރާގެ މެންބަރު ޙަސަން ލަޠީފު ވާހަކަދެއްކެވުން:

އަޅުގަނޑަށް ބޮޑަށް ރަގަޅީ ޞިއްޙަތާ ބެހޭ ބައިގެ ތެރޭގައި އަޅުގަނޑު ވިއްޔާ. މިސާލަކަށް މުއްޠަލިބު އެ ބަޔަށް ވަޑައިގެންފައި މުއްޠަލިބު ހިތްޕުޅު ހަމަޖެހި ވަޑައިގަންނަވަންޏާ މުއްޠަލިބު އެ ބަޔަށް ވަޑައިގެންފައި އަޅުގަނޑާއި ރަފީޤު 2 މީހުން އެ ބަޔަށް ހަމަޖައްސަވައި ދެއްވިއްޔާ. އާދެ، ޝުކުރިއްޔާ.

(ވަގުތުކޮޅަކަށްފަހު)

ފުވައްމުލަކު އުތުރު ދާއިރާގެ މެންބަރު މުޙައްމަދު ރަފީޤު ޙަސަން ވާހަކަދެއްކެވުން:

އަޅުގަނޑަށް ހީވަނީ ދެން މިހާރު ކޮމިޓީ ދެން މި ނަންގަވާފައި އޮތް ގޮތަށް ބަލާއިރު މި ތަރުތީބުވެގެން އަންނައިރު ހުންނާނެ ދެއްތޯ އެއްކަލަ ދެންމެ ކުރިން އަޅުގަނޑުމެން މި ވާހަކަ ދެއްކި ބައެއް ކަހަލަ އިސޫޒްތައް މި ތަފާތު. އެހެންވީމާ، އަޅުގަނޑަށް ހީވަނީ އޭގައި އެ ފަހަރަކު އެ ނިންމާ ބިލުތަކެއް ނިންމާފައި ދެން އަނެއްކާވެސް ބަދަލުވަމުންހެން މި ދާންޖެހެނީ ދެއްތޯ. މި ދެންނެވީ ސަބް ކޮމިޓީ ބަދަލު ކުރަމުންނޭ ދާންޖެހޭނީ. އާދެ، އެ ގޮތް ރަނގަޅުވާނެ. 

އިހަވަންދޫ ދާއިރާގެ މެންބަރު އަޙްމަދު ޢަބްދުﷲ ވާހަކަދެއްކެވުން:

އަޅުގަނޑު ހަމަ ކޮމިޓީއަށް ހުށަހަޅާލާފަ މިއޮތީ ދެންމެ އަޅުގަނޑުމެން މި ނިންމުނު ރިޔާސީ ކޮމިޝަންގެ ބިލާއި، ބޭހާ ބެހޭ ބިލާއި އިސްކަންދޭ ތަރުތީބުން މި ނިންމުނު 4 ވަރަކަށް ބިލުގެ މަސައްކަތްތައް އަޅުގަނޑުމެން ސަބް ކޮމިޓީ ހުށަހަޅާފައި މިއޮތީ. އެއަށްފަހު އަނެއްކާވެސް އަޅުގަނޑުމެން ދެން ހުރި މަސައްކަތަށް ކޮމިޓީ އެކުލަވާ ލެވޭނީ. މައްސަލަ އެއް ނޫން އެއީކީ. 

ރިޔާސަތުން ވާހަކަދެއްކެވުން:

އާދެ، މިހާރު އަޅުގަނޑުމެންނަށް މި ގަވާއިދުތައް ބަލާނެ 2 ސަބް ކޮމިޓީއެއް ހޮވިއްޖެ. އެއް ކޮމިޓީގައި މި ހިމެނިވަޑައިގަންނަވަނީ ޙަސަން ލަޠީފު، މާރިޔާ، މުއްޠަލިބު، އިމްތިޔާޒް. މި ބޭފުޅުންގެ ކޮމިޓީން ބައްލަވަނީ ރިޔާސީ ކޮމިޝަނާއި ޕެޓްރޯލް ވިއްކާ ތަންތަނާ ބެހޭ ގަވާއިދު. ދެން އަނެއް ކޮމިޓީގައި މި ހިމެނިވަޑައިގަންނަވަނީ އަޙުމަދު ރަޝީދު. އަޙުމަދު ޢަބުދުﷲ. ރަފީޤު. މި ބޭފުޅުންގެ ކޮމިޓީގައި މި ހިމެނެނީ ގާތުން ކިރު ދޭ މައިންނާ ބެހޭ ބިލާއި އަދި ރާއްޖެ ތެރެއަށް ބޭސް އެތެރެކުރުމާއި ވިއްކުމާ ބެހޭ ގަވާއިދު. ( ވަގުތުކޮޅަކަށްފަހު) އާދެ، މިހާރު އަޅުގަނޑުމެން އެންމެ ފުރަތަމަ 4 ގަވާއިދެއް ކުރިއަށް ގެންދާ ގޮތަކަށް. ދެން 5 ގަވާއިދެއް މިއީ، އޭގެތެރޭގައި ޖަލު ގަވާއިދާއި ގުޅުވައިގެން އަދި އެހެން ގަވާއިދެއް ގެންދާ ގޮތަކަށް އެއީ ފަރުވާ ދިނުމާ ބެހޭ. އެހެންވީމާ، 5 ގަވާއިދެއް ފުރަތަމަ ކުރިއަށް ގެންދާ ގޮތަށް މި ހަމަޖެއްސީ. 5 ގަވާއިދު ކުރިއަށް ގެންދިއުމަށްޓަކައި އަޅުގަނޑުމެން މި ހޮވީ 2 ސަބް ކޮމިޓީ އެއް. އޭގެތެރެއިން ރިޔާސީ ކޮމިޝަނާ ބެހޭ ގަވާއިދާއި ޖަލާއި އަދި ފަރުވާ އާ ބެހޭ ގަވާއިދު. އެ ގަވާއިދުތައް ބަލާ ކޮމިޓީގައި ހިމެނި ވަޑައިގަންނަވަނީ ޙަސަން ލަޠީފު، މާރިޔާ، އިމްތިޔާޒު، މުއްޠަލިބު. ދެން އަނެއް ބައިގަ މި އޮންނަނީ އެއީ ރާއްޖެތެރެ އަށް ބޭސް އެތެރެކުރުމާއި ވިއްކުމުގެ ބައި، އެހެންނޫންތޯ. ރާއްޖެއަށް. އެ ބައިގައި މި ކޮމިޓީގައި ހިމެނިވަޑައިގަންނަވަނީ އަޙުމަދު ރަޝީދު، އަޙުމަދު ޢަބުދުﷲ، ރަފީޤު. ދެން މި ކޮމިޓީން ބަލަން ހަމަޖެހިފައި މި އޮތީ ބޭސް އެތެރެކުރުމާއި ވިއްކުމާ ދެން މި އޮތީ މި ބައިގައި ދެން އޮންނަނީ ކޮންބައެއް. ދެން ޖަލާއި ފަރުވާ އާ އެހެންނޫންތޯ. ( ވަގުތުކޮޅަކަށްފަހު) މިހާރު ފުރަތަމަ ކޮމިޓީ މި ދަންނަވާލަނީ އިނގޭތޯ.  މުޖުތާޒު، މާރިޔާ، އިންތި، މުއްޠަލިބު، އަލްހާން. އެއީ ރިޔާސީ ކޮމިޝަން ހިމެނޭ ބައި. ދެން ދެވަނަ ކޮމިޓީގައި އަޙުމަދު ޢަބުދުﷲ، އަޙުމަދު ރަޝީދު، ޙަސަން ލަޠީފު، ރަފީޤު، ޝިފާޤު. އެއީ ބޭހާ ބެހޭ ބައި. ދެން އަދި އޭގެތެރޭގައި ޖަލާއި ފަރުވާ ދިނުމާ އެ ބައިތައް މީ. އެހެންވީމާ މި ކޮމިޓީތަކުގެ ކޮމިޓީތައް ބެހިފައި އިން ގޮތް މި ދަންނަވާލެވުނީ.  ދެ ކޮމިޓީއަށް ބަހާލާފައި، ދެން ދެ ކޮމިޓީގެ މަސައްކަތް މި ކޮޅުން ތި ބޭފުޅުންގެ ތެރެއިން ބަޔަކު ހަމަޖައްސާ ގޮތަށް ހަމަޖައްސައިގެން ކުރިޔަށް ގެންދަންވީ. އަޅުގަނޑަށް ފެނޭ ގާތްގަނޑަކަށް ކުރިޔަށް އޮތް 2 ހަފުތާއެއްހާ ދުވަސްތެރޭގައި މި 4 ގަވާއިދާ ބެހޭ ކަންތައް މުޅިން ނިންމާލެވޭ ވަރު ކުރެވޭތޯ ބެއްލެވުން. އޭރުން އަޅުގަނޑުމެންނަށް މި މަހުގެ ތެރޭގައި ވެސް ކޮންމެވެސް ކަމެއް ކުރެވުނު ކަމަށް ވާނެ. ކުރިޔަށް އޮތީ ދެން މި މަހުން ދެން ނެތް މާގިނަ ދުވަސްތަކެއް. އޭރުން އޭޕްރީލް މަހު ގާތްގަނޑަކަށް 4 ގަވާއިދު ވަރު ނިންމާލެވޭނެ ހެން ހީވަނީ. އެގޮތަށް ސަބް ކޮމިޓީން 4 ގަވާއިދު ވަރު ކަންތައް ނިންމާލެވޭވަރު ވެއްޖިއްޔާ ކުރިޔަށް އޮތް ދެ ހަފުތާގެ ތެރޭގަ. 

ފުވައްމުލަކު އުތުރު ދާއިރާގެ މެންބަރު މުޙަންމަދު ރަފީޤު ޙަސަން  ވާހަކަދެއްކެވުން:

އަޅުގަނޑު ހުށަހަޅަން ހޮއްވެވި ދެ ސަބްކޮމިޓީގެ މަސައްކަތް ކުރިއަށް ގެންދެވުމަށް ސްޕީޑު އަޕް ކުރުމުގެ ގޮތުން އެ ކޮމިޓީތަކުގެ ކޯރަމަކީ 3 ބޭފުޅުން ކަމަށް ހައްދަވާފައި އެ ގޮތަށް ކުރިއަށް ގެންދެވޭނެ ގޮތަކަށް. 

އިހަވަންދޫ ދާއިރާގެ މެންބަރު އަޙްމަދު ޢަބްދުﷲ ވާހަކަދެއްކެވުން:
އަޅުގަނޑު ރަފީޤުގެ އެ ހުށަހެޅުއްވުމަށް 3 މީހުން ތިބެގެން މަސައްކަތް ކުރިއަށް ގެންދެވޭނެ ގޮތަކަށް އަޅުގަނޑު މެން މިއަދު ފާސްކޮށްލާފައި ބާއްވަން ތާއީދު ކުރާ ވާހަކަ ދަންނަވަން. 

ރިޔާސަތުން ވާހަކަދެއްކެވުން:

އާދެ، މިހާރު ސަބް ކޮމިޓީތަކުގެ ކޯރަމަކަށް މި ހަމަޖެހިފައި މި އޮތީ 3 ބޭފުޅުން. އެ ކޮންމެ ކޮމިޓީއެއްގައި މި ތިބެނީ 5 ބޭފުޅުން. އެހެންވީމާ، ކޯރަމަކީ 3 ބޭފުޅުން. ދެން އަޅުގަނޑުމެން މި ގަވާއިދު ކޮމިޓީގެ ކޯރަމަކީ 4 ކަމަށް. 4 ވީމާ، ކޯރަމް ހަމަވޭތޯ، އާދެ، އެހެންވީމާ، އެ ގޮތަށް ހަމަޖެއްސީ އިނގޭތޯ. އާދެ، ދެން މި ސަބް ކޮމިޓީ ދެ ކޮމިޓީ ދެން ތިބޭފުޅުން އަމިއްލައަށް ކޮމިޓީތައް ގެންދާނެ ގޮތް ރާވާ ހަމަޖައްސާފައި މި ބޭފުޅުންނަށް ވިދާޅުވެ ދެއްވީމާ، ދެން ތިބޭފުޅުންގެ ތެރެއިން އިސްބޭފުޅަކު ނަންގަވައިގެން ކުރިޔަށް ގެންދާ ކަހަލަ ގޮތަކަށް ހަމަޖައްސަން ޖެހޭނީ.  

ފުވައްމުލަކު އުތުރު ދާއިރާގެ މެންބަރު މުޙައްމަދު ރަފީޤު ޙަސަން ވާހަކަދެއްކެވުން:

އަޅުގަނޑަށް ހީވަނީ އުސޫލެއްގެ ގޮތުން 4 ބޭފުޅުން ތިއްބެވީމަ ކޮމިޓީ ކުރިއަށް ގެންދެވިދާނެ. އެހެންނަމަވެސް ކޮމިޓީގެ މަސައްކަތް ކުރިޔަށް ގެންދާއިރު އަޅުގަނޑަށް ހީވަނީ ދިމާވާނެ މައްސަލަ އަކީ ބައެއް ކަންތައްތަކުގައި ވޯޓަށް އައްސަވާއިރުގައި 4 ބޭފުޅުން ތިއްބެވީމާ، ހަމަ ހަމަ ވެގެން ހިގައިދާނެ ދެއްތޯ. އެހެންވީމާ، އެ ހިންގުމުގެ ފަސޭހައަށްޓަކައި މި ކޮމިޓީގެ ކޯރަމަކީ 5 ބޭފުޅުން ހަމަޖައްސަވާފައި އޮތީމާ، އޭރުން އެއްކަލަ ހަމަހަމަ ވިޔަސް ރިޔާސަތުން ވަކި ކޮޅަކަށް ދެއްވީމަ އެ ނިމޭނެ ދެއްތޯ. އެހެންވީމާ، އަޅުގަނޑަށް ހީވަނީ ބޮޑަށް 5 ބޭފުޅުން ނިންމެވިއްޔާ ކަށްނޭނގެ ބޮޑަށް ރަނގަޅުވާނީ. 
(ވަގުތުކޮޅަކަށްފަހު)

ހިތަދޫ ދެކުނު ދާއިރާގެ މެންބަރު ޙަސަން ލަޠީފު ވާހަކަދެއްކެވުން:

އަޅުގަނޑުގެ ޚިޔާލަކީ ގަވާއިދަށް ވެސް ހަދަންޖެހޭ އެހެންނޫންތޯ. ގަވާއިދެއް ވެސް  ހަދަން އެބަޖެހޭ ކޮންމެ ކޮމިޓީއަކަށް ވެސް. މިހާރު ސިޔާމު ހައްދަވާއިރު ވެސް އޭގެ ވެސް ހަމަ ފަސޭހައަށްޓަކައި ވެސް މިސާލަކަށް އަޅުގަނޑުމެން ކުޑަ ކޮމިޓީ ނަގާ ކަމަށް ވެއްޖިއްޔާ ކުޑަ ކޮމިޓީގެ މެންބަރުންގެ އަދަދަކީ މަދުވެގެން މިވެނި ވަރެއް ކަމާއި އޭގެ އަޣުލަބިއްޔަތު ލިބެނީ މިވެނި ވަރަކަށް ކަމާއި މިހާރު އަޅުގަނޑުމެންނަށް އޭގެ ގޮތަކަށް ނިމިއްޖެ. އެހެންވީމާ، އެއީ އޭގެ މިންގަނޑު ކަމަށް ބަލައިގެން އަނެއްކާ މުޅި ކޮމިޓީ އެއްކޮށް ބާއްވާ ކަމަށް ވެއްޖިއްޔާ އޭގެ ތިންބައި ކުޅަ އެއްބައި އެއީ 4. އެކަމަކު ކަމެއް ނިންމާ ކަމަށް ވެއްޖިއްޔާ އަޅުގަނޑުމެން ނިންމަންވާނީ މަދުވެގެން 5 ބޭފުޅުން ތިއްބަވައިގެންނޭ. މިކަހަލަ ގޮތްތަކެއް އަޅުގަނޑުމެން ނިންމާފައި އޮވެއްޖިއްޔާ  އެ ވަރަށް މުހިއްމު ކަށްނޭނގެ. 
( ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:

އާދެ، އެހެންވީމާ، މި ގަވާއިދު ކޮމިޓީގެ ކޯރަމަކީ 5 ބޭފުޅުން ކަމަށް ގިނަ ބޭފުޅުން ވިދާޅުވާތީވެ، އެހެންވީމާ، މި ކޮމިޓީގެ ގަވާއިދު ކޮމިޓީގެ ކޯރަމަކީ 5 ކަމަށް ހަމަޖައްސައިފިން. ދެން މި އޮތީ ކުދި ކޮމިޓީތައް. ސަބް ކޮމިޓީތައް. އެ ކޮމިޓީތަކުގައި މި ހިމެނިވަޑައިގަންނަވަނީ 5 ބޭފުޅުން. 5 ބޭފުޅުން ހިމެނިވަޑައިގަންނަވާ އިރު މީގެ ކޯރަމަކަށް މި ވިދާޅު ވަނީ 3 ކަމަށް. އެހެންވީމާ، އެ ގޮތުގެ މަތިން ކުރިޔަށް ގެންދާނީ. ދެން ގަވާއިދު އެކުލަވާލާ އިރުގައި ވެސް ސިޔާމު މި ގަވާއިދުގެ ބައިތަކުގެ ތެރޭގައި ސަބް ކޮމިޓީގެ ކޯރަމަކީ 3 ކަމާއި ގަވާއިދު ކޮމިޓީގެ ކޯރަމަކީ 5 ކަމަށް ބަޔާންކުރައްވަންޖެހޭނެ. ދެން އަޅުގަނޑުމެން މިއަދު އިތުރު ކަމެއް އެބައޮތްތޯ ދެން ކުރިއަށް ގެންދާނެ. ދެން އިތުރަށް ކުރަންވީ ކަމަކީ އަޅުގަނޑުމެންގެ މިހާރު އެންމެ އަވަހަށް ނިންމަން ހަމަޖައްސާފައި އޮތް 4 ގަވާއިދު، މި 4 ގަވާއިދުގެ ކޮޕީ މި ބޭފުޅުންނަށް ފޮނުއްވާލަ ދެއްވަންވީ. ދެން އެބޭފުޅުން އެ ބައްލަވާފައި ކޮމިޓީ ގަވާއިދުން ކުރިއަށް ގެންދާނީ. ދެން ސަބް  ކޮމިޓީ އަށް އަޅުގަނޑަށް ހީވަނީ އިދާރީ މޭޒުން ވިދާޅުވާނެހެން ކޮންމެވެސް ދުވަހެއް. ދެން އިދާރީ މޭޒުން އެ ވިދާޅުވާ ދުވަހަކަށް ވަޑައިގެން  ދެން އޭގެތެރެއިން މުޤައްރިރަކު ނަންގަވައިގެން ސަބް ކޮމިޓީގެ މަސައްކަތްތައް ކުރިއަށްގެންދާނެ ގޮތް ތިބޭފުޅުން އަމިއްލައަށް ރާވަންވީ. އަޅުގަނޑު އެދެން ވަރަށް ބޮޑަށް ސަބް ކޮމިޓީގެ މަސައްކަތްތައް ހަލުއިކުރައްވާ ގާތްގަނޑަކަށް ކުރިޔަށް އޮތް 2 ހަފުތާއެއްހާ ދުވަހުގެ ތެރޭގައި ކޮމިޓީން ކޮންމެވެސް ކަހަލަ އެއްޗެއް އަޅުގަނޑުމެންގެ މައި ކޮމިޓީ އާ ހަމައަށް ގެނެސްދޭވަރު ކުރެވޭތޯ ބެއްލެވުން. ޝުކުރިއްޔާ. ދެން މިއަދު އަޅުގަނޑުމެންގެ ޖަލްސާ އަށް ވަޑައިގެންނެވި ކުރިން ނުދެންނެވި 2 ބޭފުޅަކު އެބަވޭ. ފަރެސްމާތޮޑާ ދާއިރާގެ ޢިއްޒަތްތެރި މެންބަރު މުއްޠަލިބާއި އަދި ހިތަދޫ ދެކުނު ދާއިރާގެ ޢިއްޒަތްތެރި މެންބަރު ޙަސަން ލަޠީފު. އެެހެންވީމާ، މި ހުރިހާ ބޭފުޅުންނަށް ވެސް މަރުޙަބާ ދަންނަވަން. ޝުކުރިއްޔާ. (ވަގުތުކޮޅަކަށްފަހު) އާދެ، އެހެންވީމާ، އަޅުގަނޑުމެން ދެން ސަބް ކޮމިޓީތައް ބައްދަލުވާ ގަޑިއަކީ ވެސް 9:30 ކަމަށް މި ހަމަޖެހުނީ އެހެންނޫންތޯ. ދެން ބައްދަލު ވާ ދުވަސްތައް އަދި އެ ބޭފުޅުން އަމިއްލައަށް ކަޑައަޅުއްވާނެ އެހެންނޫންތޯ. އާދެ، މިއަދުގެ ބައްދަލުވުމަށް ވަޑައިގެންނެވި ހުރިހާ ބޭފުޅުންނަށް ވަރަށް ބޮޑަށް ޝުކުރު ދަންނަވަމުން، މިއަދުގެ ބައްދަލުވުން ނިންމާލަނީ. ޝުކުރިއްޔާ. 

